
	About Us

	 

	Abde Mustafa Organisation has been working since 2014 with the aim to propagate the Quran and Sunnah through digital and print media.

	 

	 

	• Our departments and activities

	We are working in various departments, the details of which are as follows:

	 

	 

	• Abde Mustafa Publications

	This is our main department where books are published on various languages and subjects. To read our published books, visit our website.

	www.abdemustafa.org

	 

	 

	• Blog

	We publish writings on various languages and subjects, which are scholarly, research-oriented. These writings can be viewed on our blog.

	amo.news/blog

	 

	 

	• Sabiya Virtual Publication

	This platform is for virtual publishing, which means books are published in digital format on the internet. Through this platform, books are continuously being added to the digital library.

	amo.news/books

	 


 

	• Roman Books

	This department is dedicated to transcribing books into Roman Urdu. Taking into consideration the increasing use of Roman Urdu in the present era, this project has been initiated.

	 

	• E Nikah Matrimony Service 

	This is a Matrimonial service that specifically caters to the Ahle Sunnat community. Through this service, marriages of Sunni individuals are arranged with other Sunni individuals. This service is facilitating Sunnis in finding suitable matches easily.

	www.enikah.in

	 

	• Nikah Again Service 

	This service has been initiated to promote polygamy (multiple marriages).

	 

	• Technical Sunni 

	To make technology-related information accessible to the public, we have initiated this campaign. In this, we present technology-related information in a unique manner so that the Ummah can benefit from it.

	 

	For obtaining further information or lodging any complaints, please feel free to contact us without hesitation.

	 

	 

	Abde Mustafa Official 

	 

	 

	کلماتِ آغاز

	یہ رِسالہ خاص کرکے میکے والوں کے لیے (یعنی لڑکی کے گھر والوں) کے لیے لکھا گیا ہے، میں دعوت دیتا ہوں کہ ہر کوئی اسے ایک بار ضرور پڑھے، اس میں میں نے بہت ضروری باتوں کو بیان کیا ہے جن پر سب کو غور کرنا چاہیے۔

	اس کو لکھنے کا سبب کئی لوگوں کی فرمائشیں ہیں جو مجھ سے کی گئیں، میں ایک سروس چلاتا ہوں جس کے ذریعہ نکاح کے لئے رشتے تلاش کئے جاتے ہیں، ہزاروں لوگ میرے پاس آتے ہیں جنہیں نکاح کے لئے رشتے کی تلاش ہوتی ہے، پچھلے تین سالوں میں میں نے ہزاروں لوگوں کی پسند، ان کے مطالبات اور نظریہ کو بہت قریب سے دیکھا ہے کہ وہ نکاح کے بارے میں کیسی سوچ رکھتے ہیں۔ اس کے علاوہ شادی شدہ لوگوں کی زندگیوں پر بھی نظر دوڑائی اور آج سے لے کر ہزار سال سے پہلے تک کی تاریخ میں ہونے والے کئی واقعات پر غور کیا تو مجھ پر ان معاملات کے تعلق سے کئی باتیں واضح ہوئیں جن کی روشنی میں یہ سب لکھنے کی کوشش کر رہا ہوں ۔

	میکے والے کئی ایسی باتوں میں مبتلا ہیں جن کی وجہ سے میاں بیوی کے درمیان تعلقات بہت زیادہ بگڑ جاتے ہیں اور نوبت وہاں تک پہنچ جاتی ہے کہ جہاں جا کر دونوں ایک دوسرے سے الگ ہونا پڑتا ہے۔ یہ بہت تکلیف دینے والا مرحلہ ہے جسے طلاق کہتے ہیں، ہم جس کے بے حد قریب ہو چکے ہوتے ہیں اسے خود سے ہمیشہ کے لیے دور کرنا پڑتا ہے اور رشتہ توڑ دینا پڑھتا ہے۔ میں چاہتا ہوں کہ ایسا کسی کے ساتھ نہ ہو لہٰذا کچھ باتوں کی نشاندہی کی ہے تاکہ لوگ ان باتوں کو جان لیں اور ان کو خود سے دور کریں، کیا پتا کسی ایک کا بھی گھر اجڑنے سے بچ جائے، بس اسی امید پہ دردِ دل بیان کر رہا ہوں۔

	 

	عبد مصطفیٰ محمد صابر قادری

	 

	Founder of E Nikah Matrimony Service (www.enikah.in) 

	Powered by Abde Mustafa Organisation 

	August 2, 2023

	 

	 

	



	




	 

	ڈولی اٹھی اب ارتھی ہی اٹھے گی

	" ڈولی اُٹھی ہے اب ارتھی ہی اٹھے گی" یہ ایک مشہور جملہ ہے جو میں نے کئی بار سنا ہے، یہ کہنے والے وہ لوگ تھے جن کا زمانہ اب پرانا زمانہ کہلاتا ہے یعنی ہم سے دو تین نسل پہلے والے لوگوں کا زمانہ، میں نے اس طرح کی کئی باتیں سنی ہیں اور کہنے والوں سے سمجھ کر یاد بھی کی ہیں۔

	 اس جملے کا یہ مطلب بتایا جاتا ہے کہ ایک بار جس لڑکی کی ڈولی اٹھ گئی یعنی وہ اپنے میکے سے سسرال چلی گئی تو اب اس کی ارتھی ہی وہاں سے اٹھے گی، اس کا یہ مطلب نہیں ہے کہ وہ اپنے میکے آنا جانا نہیں کر سکتی بلکہ یہ مطلب ہے کہ وہ اپنے شوہر اور سسرال کو چھوڑ کر ان سے رشتہ توڑ کر میکے نہیں آ سکتی بلکہ اسے وہیں رہنا ہے، اب چاہے جیسے بھی حالات ہو ں لیکن اب وہ اس کا اپنا گھر ہے اور میکے والے پرائے ہیں۔

	یہ بھی کہا جاتا ہے کہ یہ جملہ ہندو دھرم کے ماننے والوں نے نکالاہے اور اس کا وہی مطلب لیا جاتا تھا جو ہم نے بیان کیا اور پہلے لوگوں کی ایسی ہی سوچ تھی، جنہوں نے یہ جملہ نہیں بھی سنا وہ بھی اس سے ملتی جھلتی سوچ ہی رکھتے تھے۔

	میں اس جملے کے مطلب پر بات کرنا چاہتا ہوں، یہ جملہ اگر چہ مکمل طور پر صحیح نہیں ہے لیکن کافی حد تک صحیح ہے اور اس سے جو پیغام ملتا ہے وہ معاشرے کے لئے بہت فائدہ مند ہے، آئیے میں دونوں پہلوؤں کو آپ کے سامنے رکھتا ہوں کہ یہ کتنا صحیح ہے اور کتنا غلط۔

	 

	 

	کتنا صحیح اور کتنا غلط

	اگر اس جملہ کا یہ مطلب نکالا جائے کہ لڑکی کے سسرال جانے کے بعد اس پر چاہے جتنا بھی ظلم کیا جائے، اسے وہیں چھوڑ دیا جائے اور طلاق کی کوئی صورت باقی نہ رکھی جائے تو یہ درست نہیں ہوگا کیوں کہ یہ بھی ایک حقیقت ہے کہ کئی معاملات ایسے ہوتے ہیں جہاں طلاق ضروری ہوتی ہے لہٰذا اگر یہ کہا جائے کہ طلاق یا الگ ہونے کی کسی حالت میں کوئی صورت نہیں ہے اور راستہ ہے تو بس یہی کے " اب ارتھی اٹھے گی" تو یہ بالکل غلط ہے۔

	لیکن اس کا ایک وہ مطلب ہے جو مجھے سمجھ آیا اور اس کو میں معاشرے کے لئے فائدہ مند بتا رہا ہوں اور وہ یہ ہے کہ لڑکی کے سسرال جانے سے پہلے اور بعد میں بھی اسے یہ ذہن دیا جائے کے وہ سسرال تمہارا اپنا گھر ہے اور وہاں کے لوگ تمہارے اپنے اور گھریلو مسائل بھی تمہارے ہی ہیں لہذا صبر کرنا اور اپنی لگن اور محنت سے اس گھر کو سنوارنے کی پوری کوشش کرنا اور زندگی میں مسائل تو پیش آئیں گے ہی لیکن اس کا یہ مطلب تو نہیں کہ تم میکے چلی آو، اب تمہیں وہیں رہنا ہے اور ہم سے زیادہ حق اب تم پر کسی اور کا ہے تو چاہے مشکل حالات ہوں صبر کرنا اور جان لو کہ تمہیں اس طرح رشتہ نبھانا ہے کہ اب تمہاری ارتھی ہی اٹھے۔

	 

	



	




	 

	پہلے کے میکے والے

	اب اپنی بات کو مزید واضح کرنے کے لئے میں آپ کے سامنے دو واقعات رکھتا ہوں جو بالکل سچے ہیں، انہیں پڑھ کر معلوم ہوگا کہ پہلے میکے والے کیسے ہوتے تھے اور اب میکے والے کون سی بڑی غلطی کر رہے ہیں۔

	 

	پہلا واقعہ

	ایک لڑکی کی شادی ہوئی اور پھر سسرال میں تھوڑے گھریلو مسائل ہونے لگے۔ شوہر اپنی بیوی سے پیار کرتا تھا جیسا کہ سبھی کرتے ہیں، یہ الگ سی بات ہے کہ کبھی کبھی سختی بھی دکھانی پڑتی ہے لیکن شوہر فطری طور پر اپنی بیوی سے بہت پیار کرنے والے ہوتے ہیں۔

	جب مسائل بڑھنے لگے اور کئی قسم کے مسائل نے انہیں گھیر لیا تو اس لڑکی نے گھر سے قدم باہر نکال دیا اور اپنے میکے واپس آ گئی۔

	اس لڑکی پر سسرال میں کوئی ظلم نہیں ہو رہا تھا بلکہ سبھی مسائل کا شکار تھے جس کی وجہ سے پریشانیاں ہو رہی تھی لیکن یہ سب وقتی طور پر تھا بالآخر مسائل تو حل ہونے ہی تھے اور ایک وقت آرام اور سکون کا آنا ہی تھا لیکن جلد بازی میں انسان نقصان اُٹھاتا ہے اور صبر کرے تو فائدہ پاتا ہے۔

	 

	میکے والوں نے لڑکی کی نہ سنی اور وہ سمجھ گئے کہ یہ مسائل آج نہیں تو کل حل ہو ہی جائیں گے اور خوشیوں کے دن آئیں گے مگر لڑکی نے جلد بازی میں یہ کام کیا ہے لہٰذا اُسے واپس سسرال چھوڑ کر آئے اور سب کے سامنے یہ بھی کہہ دیا کہ یہ تمہارا گھر ہے اب تمہیں یہیں رہنا ہے، اتنا کہہ کر اور سمجھا کر وہ لوگ چلے گئے۔

	پھر وہی ہوا کہ مسائل کم ہوتے گئے، آسانیوں والے دن آ گئے، غم اور تکلیفیں گئیں اور خوشیوں کی بہار لہلہانے لگی اور آج ان کے اس گھر میں کئی بچے ہیں جن میں سے دو لڑکوں کی شادی بھی ہو چکی ہے اور ایک اچھا پریوار ہے۔

	اب یہاں غور کریں  کہ اگر میکے والے اپنی لڑکی کا آرام دیکھتے تو اُسے اپنے پاس روک کر اور بڑے مسائل کھڑے کر دیتے جس کا نتیجہ آج سے بہت الگ ہوتا، اس گھر کے فرد نے جب مجھ سے یہ واقعہ بیان کیا تو میں نے کہا کہ "وہ میکے والے سمجھ دار تھے، انہوں نے تمہارا گھر بسا دیا"

	واقعی ایسا ہے کہ اس میکے والوں نے لڑکی کا گھر بسانے میں اپنا کردار ادا کیا، آج کا کوئی ہوتا تو ایسے میں کیا کرتا؟ لڑکے پر کیس کرنے کی باتیں ہوتی، پنچا یتں ہوتی، لوگوں کو بلا کر اپنے نجی معاملات میں حاکم بنایا جاتا اور بات کو بڑھانے والے ہی کام کئے جاتے۔

	 میں نے دیکھا ہے کہ ایسے معاملات میں اب لڑکیاں خود کہتی ہیں کہ تم پر کیس کر دوں گی اور تمہارے گھر والوں سمیت تم سب کو اندر کروا دوں گی اور افسوس صد افسوس کے میکے والوں کا اس میں بہت بڑا ہاتھ ہوتا ہے، میکے والے اُسے شہ دیتے ہیں تم ایسا کرو اور ویسا کرو اور پھر ایک لڑکی وہی کرتی ہے جو اس کے میکے والے کہتے ہیں اور ان کے مقابلے میں اپنے شوہر اور سسرال والوں کی ایک تک نہیں سنتی، یہ باتیں گھر اجاڑ کر رکھ دیتی ہیں اور سکون کو تباہ کر دیتی ہیں۔

	 

	دوسرا واقعہ

	اسی طرح ایک لڑکی کی شادی ہوئی اور شادی کے بعد تھوڑے مسائل ہونے لگے، شوہر نے بیوی پر ہاتھ اٹھا دیا اور یہ کوئی ظلم نہیں تھا، آج کل بات بات پر ظلم کا لفظ استعمال کرنے والے تھوڑا ہوش سے کام لیں اور  لڑکی کے ساتھ   سسرال میں ہونے والے ہر کام کو ظلم سے تعبیرنہ کریں، یہ بہت نا انصافی والی بات ہے، ظلم ایک الگ شے ہے اور مصیبتوں کا آنا ایک الگ بات۔ ظلم بہت بڑا لفظ ہے لہذا سوچ سمجھ لیں کہ آپ کس بات کو ظلم اور کس شخص کو ظالم قرار دے رہے ہیں۔

	وہ لڑکی اپنے میکے بھاگ آئی، جب وہ میکے پہنچی تو اس کا بھائی کھانا کھا رہا تھا،بہن نے جب آپ بیتی بتائی تو بھائی نے کھانا بیچ میں ہی چھوڑ دیا اور اسی حالت میں کہا کہ میرے ساتھ چلو، گھر میں کسی نے کہا کہ کھانا تو پورا کھا لو۔  لیکن وہ بھائی بھی آج کے بھائیوں کی طرح فلمی نہیں تھا بلکہ معاشرے کو سمجھنے والا تھا اور فوراً اس نے اپنی بہن کو لیا اور سسرال واپس چھوڑ کر آیا۔

	 پھر بعد میں کیا ہونا تھا، سب صحیح ہو گیا، حالات وقت کا تقاضا کر رہے تھے، مسائل وقتی تھے، وہ چلے گئے آزماکر، پھر سب ٹھیک ہو گیا اور آج سب ایک ساتھ ہیں اور "اب ارتھی ہی اٹھے گی"۔

	 آج کا کوئی بھائی ہوتا تو بہن کو اس طرح دیکھ کر کیا کرتا؟  وہ فوراً   یہ دیکھتا کہ کس طرح سسرال والوں سے بدلا لیا جائے اور سبق سکھایا جائے۔یہ باتیں میں نے،آپ نے، سب نے دیکھی ہیں جن کا انکار نہیں کیا جاسکتا، آج کل یہ ہو رہا ہے کے میکے والے فوراً    گرم ہو جاتے ہیں اور معاملات کو بہت زیادہ بگاڑ دیتے ہیں۔

	 

	میکے سے رابطہ: ایک بڑا خطرہ

	میں یہ نہیں کہتا کہ ایک لڑکی شادی کے بعد اپنے میکے والوں سے رشتہ ہی توڑ لے اور ان سے بات چت نہ کرے لیکن آج کل جو ہو رہا ہے وہ صحیح نہیں ہے۔

	پہلے رابطے کے اتنے تیز ذرائع (Fast means of communication) نہیں تھے تو خبریں اِدھر اُدھر کم ہوا کرتی تھی کیونکہ رابطے میں کافی وقت لگتا تھا، مثال کے طور پر ایک لڑکی اگر پہلے زمانے میں اپنے میکے والوں کو کچھ بتانا چاہتی تو کیا کرتی؟ شاید خط لکھتی لیکن اس وقت لڑکیاں آج کی طرح اتنی پڑھی لکھی نہیں ہوتی تھی، بہت کم لڑکیاں ہی ایسا کر سکتی تھی کہ خط لکھ کر پیغام بھیجیں پھر اگر بھیج بھی دیتی تواس کے پہنچنے اور جواب آنے تک ممکن تھا کہ مسئلہ ہی حل ہوجائے،

	ایک صورت یہ تو ہو سکتی تھی کہ لڑکی کسی سے پیغام بھجوائے تو اس میں بھی وقت لگتا اور اگر میکا قریب ہوتا تو خود بھی جا کر بتا سکتی تھی لیکن یہ بھی کافی کم ہوتا تھا کیونکی میں بتا چکا کہ پہلے ذہنیت الگ تھی اور انہیں پتا تھا کہ یہ مسائل ہمیں حل کرنے ہیں اور صبر و تحمل کا دامن تھامے رکھنا ہے۔

	اب رابطہ کرنا اتنا آسان ہو چکا ہے اور سب کچھ اتنی جلدی ہو جاتا ہے کہ لوہا گرم ہوتے ہی ہتھوڑا پڑ جاتا ہے، ابھی ایک لڑکی کے ساتھ چھوٹا موٹا معاملہ بھی پیش آیا کہ جسے آرام سے میاں بیوی مل بیٹھ کر یا تھوڑا صبر کر کے آسانی سے حل کر سکتے تھے، وہ بھی بہت بڑا بن جاتا ہے اور وہ اس طرح کہ لڑکی ہر وقت اپنے میکے سے جڑی رہتی ہے اور پل پل کی خبریں بتاتی رہتی ہے کہ آج یہ ہوا، کل وہ ہوا وغیرہ۔ اس سے میکے والوں کے نزدیک لڑکے اور لڑکے کے گھر والوں کی ایک منفی تصویر بن جاتی ہے اور پھر اچھی باتیں بھی بری معلوم ہوتی ہیں۔

	جب کسی کے لیے منفی (Negative) نظریہ بن جاتا ہے تو اس کا ہنر بھی عیب نظر آنے لگتا ہے اور ایسی باتیں جن کو در گزر کیا جا سکتا تھا ان کو بھی دلیل بنا کر مسائل کھڑے کر دیے جاتے ہیں۔

	جب لڑکی فوراً وہ بات اپنے میکے والوں کو پہنچا دیتی ہے اگر چہ اس بات کا سسرال میں وجود باقی نہ رہے مگر ذہنوں میں نقش ہو جاتا ہے، یہ چھوٹی چھوئی باتیں جو وقت کے ساتھ خود بہ خود چلی جاتی انہیں محفوظ بلکہ قید کرلیا جاتا ہے اور اپنے پیروں پر خود کلہاڑی مارنے کا کام کیا جاتا ہے۔

	شادی کےبعد لڑکی کو چاہیے کہ اپنے شوہر اور اپنے سسرال والوں کی خدمت کرے اور اس گھر کے رہن سہن کے مطابق خود کو ڈھالے، اپنے میکے والوں کو بھی پریشان نہ کرے اور جو بھی مسائل پش آئیں ان پر صبر کرے، انشا اللہ وہ مسائل وقت کے ساتھ حل ہو جائیں گے، مشکل حالات چلے ہی جاتے ہیں لیکن اس میں بے صبری کا مظاہرہ دینی و دنیاوی نقصانات کی وجہ بنتا ہے۔

	ایک تحریر میں نے اسی تعلق سے لکھی تھی جس کا عنوان تھا "میکے سے پڑھائی اور  نتیجہ میں طلاق، اسے میں یہاں نقل کر رہا ہوں :

	



	




	 

	میکے سے پڑھائی، نتیجے میں طلاق

	سوشل میڈیا پر یہ جملہ کافی دیکھنے کو ملتا ہے کہ جو لڑکیاں شادی کے بعد میکے سے پڑھائی کرتی ہیں ان کو نتیجے (Result) میں طلاق کی ڈگری ملتی ہے، 

	یہ بات صحیح ہے کہ اگر ایک لڑکی شادی کے بعد اپنے سسرال میں اپنے شوہر اور اپنے سسرال والے جو کہ اس کے گھر والے ہیں، ان کے مطابق خود کو ڈھال کر چلنے کے بجائے اپنے میکے والوں سے پڑھے گی یعنی وہ جو کہیں گے اسے اپنے لیے حرفِ آخر سمجھے گی اور سسرال والوں سے مخالفت کرے گی اور انھیں دشمن جانے گی تو پھر مسائل ہی مسائل ہوں گے۔

	یہاں ہوتا یہ ہے کہ لڑکی کے میکے والے ان حالات اور ان تمام باتوں کو نہیں جانتے جو سسرال میں ہوتی ہیں یا میاں بیوی کے درمیان کی ہوتی ہیں اگرچہ انھیں کافی تفصیل سے بتا بھی دیا جائے پھر بھی وہ تصویر کا ایک رخ بھی صحیح سے دیکھ نہیں پاتے اور ایسے مشورے دیتے ہیں جو مزید مسائل کو بڑھا دیتے ہیں، ہمارے پاس اس طرح کے مسائل پر لکھنے کے لیے گزارشات آتی رہتی ہیں اور کئی معاملات ہماری آنکھوں کے سامنے ہیں جنھیں ہم ہم نے قریب سے دیکھا ہے جہاں میاں بیوی کو مل کر اپنا گھر سنبھالنا چاہیے تھا وہاں کسی تیسرے کا دخل معاملہ بگاڑ دیتا ہے، 

	میاں بیوی کے درمیان نا اتفاقی بٹھانے اور ان میں جدائی ڈالنے والوں پر حدیث میں لعنت آئی ہے اور یہاں یہی ہو رہا ہوتا ہے لہٰذا میکے والوں کو خوب غور کرنا چاہیے کہ وہ کہیں اس لعنت کے مستحق تو نہیں ہو رہے؟

	عورتوں کو چاہیے کہ اطاعت کریں اور مخالفت کرنے کو اپنا مشغلہ نہ بنائیں، شکوے شکایتوں کو ہمیشہ زبان پر رکھنے سے پرہیز کریں، صبر اور تحمل کے ساتھ اپنے شوہر کے لیے سکون کا باعث بنے، ورنہ آپ کی ناشکری آپ کے پاس موجود نعمتوں کے زوال کا سبب بن سکتی ہے۔

	 

	اخباروں میں چھپنے والی ایک رپورٹ

	ہندستان کے ایک شہر میں اخباروں میں ایک رپورٹ چھاپی گئی جس کا عنوان تھا " میکے کے دخل سے نہیں بن پا رہیں لڑکیوں کے اپنے گھر" اور اس کے تحت لکھا گیا تھا کہ موبائل فون سے پتی پتنی کے بیچ رشتے بگڑ رہے ہیں، تیزی سے ایسا ہو رہا ہے، میکے سے زیادہ بات کرنے کی وجہ سے لڑکی بیچ میں پھنسی ہوئی ہے، ایسے معاملات (ایک شہر میں) ہزاروں کی تعداد میں ہو رہے ہیں، شادی کے بعد بھی میکے والے کچھ زیادہ ہی رابطے میں رہتے ہیں، کئی کئی مرتبہ باتیں ہوتی ہیں، لمبی باتیں ہوتی رہتی ہیں، پتی اور سسرال کی ہر بات کو اپنے میکے والوں سے شیئر کرتی ہیں، اس شہر کے کورٹ میں  پچاس فی صدسے زیادہ معاملے صرف میکے کے برابر دخل دینے کی وجہ سے آئے تھے۔

	رپورٹ میں لکھا تھا کہ میکے والوں کے دخل کی وجہ سے وہ پہلے ہی دن سے اپنے سسرال والوں کو الگ نگاہ سے دیکھتی ہے، میکے سے جیسا کہا جاتا ہے وہ ویسا ہی کرتی ہے اور ہزاروں گھر بسنے سے پہلے ہی اُجڑ جاتے ہیں، ان معاملوں میں کا                نسلر کا کردار بھی کچھ فائدہ نہیں دے رہا ہے۔

	 

	اس رپورٹ پر تبصرہ:

	معاشرے کے حالات پر نظر رکھنے والے اس کا انکار نہیں کریں گے کہ اس رپورٹ میں بیان کی گئی باتیں حقیقت سے تعلق رکھتی ہیں، ایسا کثرت سے ہو رہا ہے اور یہ پچاس فی صدکم ہی بتایا گیا ہے ورنہ معاملات اس سے بھی زیادہ ہیں۔

	میکے والے نہیں سمجھتے کہ اصل میں لڑکی کے سسرال کے حالات کیا ہیں اور صرف لڑکی کی باتوں کو سن کر وہاں سے حکم دینا شروع کر دیتے ہیں کہ تم ایسا کرو اور ویسا کرو پھر جب وہ لڑکی میکے والوں کی بات (جو کہ لڑکیوں کے لئے پتھر کی لکیر ہوتی ہے) پر عمل کرتی ہیں اور اپنے شوہر اور سسرال والوں کی مخالفت کرتی ہے تو معاملات بہت زیادہ بگڑنے لگتے ہیں اور بات طلاق تک پہنچ جاتی ہے!

	 

	لڑکی کے ساتھ مارپیٹ

	آج کل لڑکیوں کے ساتھ مارپیٹ تو ہوتی ہی نہیں، پہلے تو سسرال میں لڑکیاں ایسی ایسی باتوں پر اتنا مار کھاتی تھی کہ اگر آج ویسا ہونے لگے تو لڑکیاں اور ان کے میکے والے درجنوں مقدمے درج کروا دیں گے مگر پہلے کی لڑکیاں اسے اپنے لئے تنبیہ سمجھتی اور خود کی اصلاح اور بہتری پر توجہ دیتی اور ان سب کو اپنی زندگی کے مسائل کا حصہ سمجھتی اور اس کی وجہ سے گھر کو اُجاڑ دینے اور رشتہ توڑنے کا کبھی نہ سوچتی۔

	 

	آج کل لڑکیوں کو اتنا پڑھا لکھا دیا گیا ہے کہ وہ بجائے گھر میں صبر کرنے اور گھر کو جوڑ کر رکھنے کے    Domestic violence act اور پھر Dowry act وغیرہ کے تحت سب کو قید کروا دے گی۔ کسی نے اس طرح غالباً کیا خوب بات کہی تھی:

	"وہ اندھیرا ہی بھلا تھا کہ قدم راہ پر تھے

	روشنی لائی ہے منزل سے بہت دور ہمیں"

	مارپیٹ کا مطلب بھی لڑکیوں کو اور ان کے میکے والوں کو نہیں پتا کہ مارپیٹ آخر کسے کہتے ہیں۔ میں نے دیکھا ہے کہ عورتیں کس طرح گھروں میں مار کھا کر رہتی تھیں، لڑ لیتی، جھگڑ لیتی لیکن گھر سے باہر قدم نہ رکھتی۔ مگر ابھی حالات بہت نازک ہیں۔

	 

	لڑکی کو آرام پسند بنانا

	میکے والوں کی ایک بڑی غلطی دور حاضر میں یہ ہے کہ وہ لڑکی کو آرام پسند بناتے ہیں۔ بچپن سے ہی اُسے بہت زیادہ لاڈ پیار سے پالتے ہیں اور گھر کے کام سیکھانے کی عمر میں اسکول کالج میں وقت برباد کرواتے ہیں۔ ایسی لڑکی گھریلو کام سے کوئی خاص واقفیت نہیں رکھتی اور اسکول کالج کی تعلیم اس کا ذہن کسی اور طرف لے جاتی ہے اور اس کے اندر سے حیا کو کم کر دیتی ہے اور کبھی تو باہر ہی نکال دیتی ہے۔

	پہلے تو آرام پسند بنا دیتے ہیں پھر جب وہ سسرال جاتی ہے تو وہاں بھی محنت کرنے سے منع کرتے ہیں اور ایسا ذہن دیتے ہیں کہ تم پہلے اپنا آرام دیکھنا اس کے بعد کچھ کرنا اور یہ سب مت کرنا اور وہ سب مت کرنا اور یہ تمہاری ذمہ داری نہیں بلکہ فلاں کی ہے اور اس طرح کی کئی باتیں کہی جاتی ہیں کہ لڑکی اپنے سسرال والوں کو اپنا وہ دشمن سمجھ لیتی ہے جو اُسے قید میں رکھنا چاہتے ہیں اور اس سے فائدہ اٹھانا چاہتے ہیں حالانکہ ایسا نہیں ہوتا۔

	میں یہ کہتا ہوں کہ اپنا آرام قربان کر کے دوسروں کو آرام پہنچانا ہی عورت کا مقصد ہونا چاہیئے۔ فقط اپنے لئے جینا بھی کیسا جینا ہے، ایک مرد اگر ایسی سوچ بنا لے تو پھر کیا ہوگا؟ جو دن رات محنت کر کے اپنی بیوی بچوں کو ہر قسم کا آرام مہیا کرتے ہیں، وہ بھی اپنا آرام دیکھنا شروع کر دیں تو پھر دوسروں کو آرام کیسے ملے گا؟ رشتے ایسے نہیں نبھائے جاتے کہ اپنے آرام کو ہی سب کچھ سمجھا جائے بلکہ قربانیاں دینی پڑتی ہیں۔

	ہمارے مفکر علما نے بھی اس سے منع کیا ہے کہ عورتوں کو آرام پسند بنایا جائے، اس کی تفصیل میں اپنے رسالے "شادی کس لڑکی سے کریں؟" میں بیان کرں گا (انشاء اللہ)۔

	 

	داماد کوئی نوکر نہیں ہے

	داماد کو میکے والے یہ نہ سمجھیں کہ وہ ایک نوکر ہے جو آپ کی اور آپ کی بیٹی کی خدمت میں ہی لگا رہے اور کوئی بات نہ کہے۔ بس آپ جو کہیں، وہ اُسی کے مطابق ہمیشہ عمل کرے، یہ سراسر ظلم ہے۔ داماد آپ سے زیادہ اب اس لڑکی پر حق رکھتا ہے جو آپ کی بیٹی ہے اور اب اسے فیصلے کرنے کا حق ہے جس کی اطاعت اُسکی بیوی پر یعنی آپ کی بیٹی پر بھی لازم ہے، لہذا ایسے میں دخل اندازی کرنا بالکل درست نہیں ہے۔

	پہلے داماد کو پلکوں پر بٹھایا جاتا تھا اور اس بات کا خاص خیال رکھا جاتا تھا کہ "داماد بابو" کو کوئی بات بُری نہ لگ جائے لیکن آج نہ لڑکی کے اندر اپنے حاکم کی وہ ہیبت ہے، نہ اُس کا ادب ہے اور نہ اُس کے میکے والوں کو کوئی خاص پرواہ۔ داماد کو کچھ بھی کہنے میں اب سوچا نہیں جاتا بلکہ فوراً          کہہ دیا جاتا ہے۔ لڑکی کو تھوڑی سی تکلیف ہو گئی تو ہی میکے والے حرکت میں آجاتے ہیں اور داماد کے اوپر دباؤ ڈالنا شروع کر دیتے ہیں۔

	یہ تک دیکھا جا رہا ہے کہ اب کچھ میکے والے اپنے داماد سے اُس کی کمائی تک کا حساب لیتے ہیں۔ کچھ میکے والے داماد کو ہمیشہ نیچا دکھانے کی کوشش کرتے ہیں اور اُسے اس بات کا احساس دلاتے ہیں کہ وہ اُن کی لڑکی کو اچھی طرح نہیں رکھ رہا ہے اور لڑکی کا ذہن بھی ایسا بنا دیتے ہیں کہ وہ بھی اپنے شوہر کے منہ پر اُسے یہ باتیں کہہ دیتی ہے۔

	 

	ایک اور رپورٹ

	ایک عالم دین جو حالاتِ حاضرہ پر گہری نظر رکھتے ہیں اور مطالعہ بھی وسیع ہے، انہوں نے ہمیں یہ بتایا کہ آج کل جو میاں بیوی کے معاملات ہو رہے ہیں اور یہ طلاق وغیرہ، ان میں 90 فی صد اس لیے ہو رہے ہیں کہ میکے والے لڑکی کی زندگی میں بہت زیادہ دخل اندازی کرتے ہیں۔ ہو سکتا ہے یہ جان کر آپ کو حیرت ہو لیکن مجھے زیادہ نہیں ہوئی کیونکہ میں نے اس حقیقت کو سامنے سے دیکھا ہے۔

	 

	میں بھی چاہتا ہوں کہ کاش یہ حقیقت نہ ہوتی اور مجھے ایسا لکھنا نہیں پڑتا۔ کاش میکے والے ایسا نہ کرتے اور اتنے گھر برباد نہ ہوتے، کاش...

	اگر آپ بھی اس طرح کے معاملات کا جائزہ لینا شروع کریں گے تو یہ حقیقت آپ پر بھی ضرور آشکار ہو جائے گی۔

	 

	دیہات اور شہر

	پہلے زیادہ تر علاقے دیہات ہی کہلایا کرتے تھے، اب اُن میں بہت سے شہر بن چکے ہیں، کچھ لوگ کہتے ہیں اب دیہات بچا کہاں ہے،ہر علاقہ تو ترقی    کر رہا ہے۔ جنہیں ہم دیہات کہتے تھے وہ شہروں کو پیچھے چھوڑ رہے ہیں، یہ بات تو ٹھیک ہے اب دیہات تو دیہات نہیں رہا لیکن بہت سے علاقے آج بھی ایسے ہیں کہ وہ دیہات ہیں۔

	دیہات میں رسم و رواج شہروں سے زیادہ ہوتے ہیں، جسے ہم ادب، چھوٹے بڑے کی تمیز، شرم اور اپنا پن کہتے ہیں وہ شہروں سےزیادہ دیہاتوں میں پایا جاتا ہے۔

	شہر میں لڑکیاں جہاں آرام پسند بن رہی ہیں اور مردوں سے مقابلہ کرنے کے لیے ہر میدان میں آرہی ہیں وہیں دیہاتوں میں آج بھی لڑکیوں کو ان کے اصل مقصد کو دیکھتے ہوئے تربیت دی جارہی ہے۔

	شہر کی عورتیں اپنے اور اپنے شوہر کے لیے سہی سے کھانا ہی نہیں بنا پاتی جب کہ دیہاتی عورتیں نہ صرف اپنے گھر بلکہ اگر گھر میں کئی کئی مہمان آ جائیں تو بھی اکیلے سب کے لئے کھانا پکا کر دوسرے کاموں کو بھی نپٹا لیا کرتی ہیں ۔

	آج تو حال یہ ہے کہ دس بیس لوگوں کی دعوت ہو تو کھانا بنانے والوں اور برتن دھونے والوں کو بلانا پڑھتا ہے۔

	ایسا نہیں ہے کہ دیہات کی عورتیں کسی اور دنیا سے آئی ہیں لیکن وہ محنتی اس لئے ہیں کہ انہیں شروع سے ہی محنتی بنایا گیا ہے، شہر کی عورتوں کو بہت زیادہ سہولت اور آرام دے کر ایسا بنا دیا جاتا ہے کہ بچے سنبھالنا بھی اس کے لیے مشکل سے مشکل ہو جاتا ہے، جہاں دیہات کی لڑکیاں ایک وقت میں کئی کئی بچوں کو پال کر جوان کر دیتی ہیں اور گھر کا کام بھی کرتی ہیں وہیں شہر کی لڑکیاں ایک ہی بچے میں پریشان ہو جاتی ہیں۔

	پہلے شہر کے لوگ دیہات میں اپنے بچوں کو بھیجتے تھے کہ وہ تہذیب سیکھیں اور شہریوں میں دیہاتوں کی تعریفیں ہوتی تھی لیکن اب شہر والوں کو یہ سب پرانی باتیں، قید اور جاہلانہ طریقہ معلوم ہوتا ہے اور مغرب کی پیروی، آزادی اور بے حیائی اچھی معلوم پڑتی ہے۔

	میں اگر چہ کئی شہروں میں رہا لیکن جو باتیں آج بھی دیہاتوں میں پائی جاتی ہیں، وہ شہر والے بھول کر نقصان اٹھا رہے ہیں۔

	



	




	 

	خلاصہ اور پیغام

	اس مختصر سے بیان کا خلاصہ یہ ہے کہ میکے والوں کو بیٹی داماد کی زندگی میں بے جا کی دخل اندازی سے بچنا چاہیے، میکے والے اگر چہ بیٹی کا بھلا چاہتے ہیں لیکن اس کے لیے وہ غلط طریقہ اپنا لیتے ہیں کہ جس سے بیٹی کا گھر ہی اجڑ جاتا ہے، خدارا خوف کریں اور اس طرح زندگیوں کے ساتھ نہ کھیلیں بلکی حقیقی خیر کو تلاش کریں۔

	لڑکیوں کو بھی چاہئے کہ سسرال کی ایک ایک بات  میکے میں بتانے سے پرہیز کریں، اس سے بہت زیادہ معاملات بگڑتے ہیں، اور اپنے شوہر کی اطاعت کو اپنے اُپر لازم کر لیں، یہ طریقہ بالکل صحیح نہیں کہ میکے والوں کی باتیں سنی جائیں اور ان کی مقابلے میں باقی سب ان سنا کر دیا جائے، شوہر حاکم ہوتا ہے اور اس کے حکم کو کھلے عام رد کرکے فقط اپنے میکے والوں کی پڑھائی گئی باتوں کو حرف آخر سمجھنا اصل میں اپنے پیر پر کلہاڑی مارنے جیسا ہے۔

	میکے والوں سے محبت کا انکار بھلا کون کر سکتا ہے لیکن اس کا یہ مطلب ہرگز نہیں کہ اسے سامنے رکھ کر باقی سب فراموش کر دیا جائے، ایک عورت کے لیے اس کے میکے والوں کی محبت سے بہت اہم چیزیں بھی موجود ہیں کہ جس میں لاپرواہی آخرت میں تباہی کا سبب بن سکتی ہیں لہٰذا خوب غور کر لیں اور فقط جذبات میں آ کر فیصلہ نہ لیں۔

	یہ باتیں کسی کی ذاتی دشمنی کی وجہ سے نہیں لکھی گئی ہیں، میرا مقصد  قوم میں بڑھ رہے ایسے سنگین معاملات کی اصلاح ہے کہ جس کی وجہ سے نہ جانے کتنے گھر تباہ ہو رہے ہیں، کتنے دل ٹوٹ رہے ہیں، کتنے ہی لوگ غم میں اس قدر ڈوب رہے ہیں کہ اپنی زندگی تک ضائع کر رہے ہیں! اتنے اہم مسئلہ پر لکھنے کا مقصد صرف اس کی اصلاح ہے۔

	اللّہ تعالیٰ میری قوم کی عورتوں اور ان کے میکے والوں کو سمجھانے کی توفیق عطا فرمائے اور ہم سب پر اپنی رحمتوں اور برکتوں کو نازل کرے۔

	 

	عبد مصطفیٰ محمد صابر قادری

